
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՖԻԶԻԿԱԿԱՆ ԿՈՒԼՏՈՒՐԱՅԻ ԵՎ ՍՊՈՐՏԻ ՈԼՈՐՏԻ ՊԵՏԱԿԱՆ ՀԻՄՆԱՐԿՆԵՐԻ ԵՎ ՊԵՏԱԿԱՆ ԲՅՈՒՋԵԻՑ ՖԻՆԱՆՍԱՎՈՐՎՈՂ ՄԱՐԶԱԿԱՆ ԿԱԶՄԱԿԵՐՊՈՒԹՅՈՒՆՆԵՐԻ ԱՇԽԱՏՈՂՆԵՐԻ ՊԱՇՏՈՆԱՅԻՆ ԴՐՈՒՅՔԱՉԱՓԵՐԻՆ ԼՐԱՎՃԱՐՆԵՐ ՍԱՀՄԱՆԵԼՈՒ ՄԱՍԻՆ
 
Համաձայն «Ֆիզիկական կուլտուրայի և սպորտի մասին» Հայաստանի Հանրապետության օրենքի 7-րդ հոդվածի «դ» կետի` Հայաստանի Հանրապետության կառավարությունը  ո ր ո շ ու մ   է.
1. Սահմանել Հայաստանի Հանրապետության ֆիզիկական կուլտուրայի և սպորտի ոլորտի պետական հիմնարկների և պետական բյուջեից ֆինանսավորվող մարզական կազմակերպությունների աշխատողների պաշտոնային դրույքաչափերի  լրավճարները՝ համաձայն հավելվածի:
[bookmark: _GoBack]2. Հայաստանի Հանրապետության սպորտի և երիտասարդության հարցերի նախարարին՝ մինչև 2016 թվականի ապրիլի 1-ը հաստատել Հայաստանի Հանրապետության ֆիզիկական կուլտուրայի և սպորտի ոլորտի պետական հիմնարկների և պետական բյուջեից ֆինանսավորվող մարզական կազմակերպությունների հաստիքացուցակի օրինակելի ձևը, պաշտոնների անվանացանկը և պաշտոնների անվանացանկում ներառված պաշտոնների նկարագրերը, աշխատավարձերի միասնական համակարգի ձևավորման մոտեցումներն ու մեխանիզմները:
3. Սահմանել, որ սույն որոշման հավելվածի.
1) 1-ին կետի 5-րդ, 6-րդ և 7-րդ ենթակետերով նախատեսված դրույթները ոչ օլիմպիական մարզաձևերի մարզիչ-մանկավարժների համար գործում են մինչև 2018 թվականի հունվարի 1-ը և 2018 թվականի հունվարի 1-ից կարգավորվում են Հայաստանի Հանրապետության կառավարության 2015 թվականի հուլիսի 16-ի № 798-Ն որոշմամբ.
2)  2-րդ կետի դրույթները գործում են մինչև 2018 թվականի հունվարի 1-ը:
4. Սույն որոշումն ուժի մեջ է մտնում 2016 թվականի հունվարի 1-ից:
     ՀՀ սպորտի և երիտասարդության հարցերի նախարար    Գաբրիել Ղազարյան


Հավելված 

ԼՐԱՎՃԱՐՆԵՐ

1. Հայաստանի Հանրապետության ֆիզիկական կուլտուրայի և սպորտի ոլորտի պետական հիմնարկներում և պետական բյուջեից ֆինանսավորվող մարզական կազմակերպություններում աշխատող օլիմպիական խաղերի, աշխարհի, Եվրոպայի չեմպիոններին և մրցանակակիրներին, ինչպես նաև նրանց մարզիչներին համապատասխան պետական հիմնարկների և պետական բյուջեից ֆինանսավորվող մարզական կազմակերպությունների համար նախատեսված հատկացումների հաշվին սահմանվում են ամսական լրավճարներ` հետևյալ չափերով`
1) օլիմպիական խաղերի չեմպիոններին` 100 հազար դրամ.
2) օլիմպիական խաղերի չեմպիոնների մարզիչներին` 50 հազար դրամ` նրանց սաների չեմպիոն դառնալու օրվանից 4 տարի ժամկետով.
3) օլիմպիական խաղերի 2-րդ մրցանակակիր մարզիկներին` 80 հազար դրամ, իսկ նրանց մարզիչներին` 40 հազար դրամ` նրանց սաների մրցանակակիր դառնալու օրվանից 2 տարի ժամկետով.
4) օլիմպիական խաղերի 3-րդ մրցանակակիր դարձած մարզիկներին` 60 հազար դրամ, իսկ նրանց մարզիչներին` 30 հազար դրամ՝ նրանց սաների մրցանակակիր դառնալու օրվանից 1 տարի ժամկետով.
5) աշխարհի չեմպիոն դարձած մարզիկներին` 80 հազար դրամ, իսկ նրանց մարզիչներին` 40 հազար դրամ` նրանց սաների չեմպիոն դառնալու օրվանից 2 տարի ժամկետով.
6) Եվրոպայի չեմպիոն դարձած մարզիկներին` 60 հազար դրամ, իսկ նրանց մարզիչներին` 30 հազար դրամ, նրանց սաների չեմպիոն դառնալու օրվանից 1 տարի ժամկետով.
7) աշխարհի և Եվրոպայի մրցանակակիրներ դարձած մարզիկներին` 40 հազար դրամ, իսկ նրանց մարզիչներին` 20 հազար դրամ` նրանց սաների մրցանակակիր դառնալու օրվանից 1 տարի ժամկետով:
	2. ԽՍՀՄ և Հայաստանի Հանրապետության վաստակավոր մարզիչների պաշտոնային դրույքաչափին սահմանվում է լրավճար՝ 10 000 դրամի չափով, իսկ սպորտի վաստակավոր վարպետի, միջազգային կարգի սպորտի վարպետի, սպորտի վարպետի, շախմատի գծով միջազգային սպորտի վարպետի կամ գրոսմայստերի մարզական կոչում  ունեցող, մասնագիտությամբ աշխատող մասնագետների համար նրանց պաշտոնային դրույքաչափի նկատմամբ սահմանվում է լրավճար` 1 300 դրամի չափով:
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՖԻԶԻԿԱԿԱՆ ԿՈՒԼՏՈՒՐԱՅԻ ԵՎ ՍՊՈՐՏԻ ՈԼՈՐՏԻ ՊԵՏԱԿԱՆ ՀԻՄՆԱՐԿՆԵՐԻ ԵՎ ՊԵՏԱԿԱՆ ԲՅՈՒՋԵԻՑ ՖԻՆԱՆՍԱՎՈՐՎՈՂ ՄԱՐԶԱԿԱՆ ԿԱԶՄԱԿԵՐՊՈՒԹՅՈՒՆՆԵՐԻ ԱՇԽԱՏՈՂՆԵՐԻ ՊԱՇՏՈՆԱՅԻՆ ԴՐՈՒՅՔԱՉԱՓԵՐԻՆ ԼՐԱՎՃԱՐՆԵՐ ՍԱՀՄԱՆԵԼՈՒ ՄԱՍԻՆ»
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 
ՈՐՈՇՄԱՆ ԸՆԴՈՒՆՄԱՆ


1. Անհրաժեշտությունը
«Հայաստանի Հանրապետության ֆիզիկական կուլտուրայի և սպորտի ոլորտի պետական հիմնարկների և պետական բյուջեից ֆինանսավորվող մարզական կազմակերպությունների աշխատողների պաշտոնային դրույքաչափերին լրավճարներ սահմանելու մասին» ՀՀ կառավարության որոշման նախագծի (այսուհետ` Նախագիծ) մշակումը պայմանավորված է այն հանգամանքով, որ ՀՀ վարչապետի 2015 թ. հոկտեմբերի 12-ի № 935-Ն որոշմամբ 2016 թ. հունվարի 1-ից ուժը կորցրած կճանաչվի ՀՀ վարչապետի 1999 թվականի ապրիլի 16-ի «Հայաստանի Հանրապետության բյուջետային հիմնարկների աշխատողների պաշտոնային դրույքաչափերը սահմանելու մասին» № 226 որոշումը։ 
2. Ընթացիկ իրավիճակը և տվյալ բնագավառում իրականացվող քաղաքականությունը
Բյուջետային հիմնարկների աշխատողների աշխատանքի վարձատրության չափը սահմանվում էր ՀՀ վարչապետի 1999 թվականի ապրիլի 16-ի № 226 որոշմամբ: Հիշյալ որոշմամբ մասնավորապես սահմանված էին բյուջետային հիմնարկների աշխատողների պաշտոնային նվազագույն դրույքաչափերը, ֆիզիկական կուլտուրայի և սպորտի հիմնարկների, ՀՀ պաշտպանության նախարարության, ՀՀ կառավարությանն առընթեր ազգային անվտանգության ծառայության և ՀՀ կառավարությանն առընթեր ՀՀ ոստիկանության կենտրոնական ապարատի, դրա անմիջական ենթակայության ստորաբաժանումների և տարածքային մարմինների սպայական, ենթասպայական և կրտսեր հրամանատարական կազմի պաշտոնային դրույքաչափերը (նվազագույն և առավելագույն), բյուջետային հիմնարկների առանձին կատեգորիաների աշխատողների աշխատավարձերի հավելումները (այդ թվում՝ բարձրլեռնային վայրերում աշխատելու համար բյուջետային հիմնարկների առանձին կատեգորիաների աշխատողների համար տրվող հավելման չափը), զինծառայողների զինվորական կոչումների դրույքաչափերը և զինվորական ծառայության ստաժի համար հավելումները, ՀՀ հարկային տեսչության և ՀՀ մաքսային վարչության աշխատողներին շնորհված դասային և հատուկ կոչումների համար դրամական հավելումներ, ինչպես նաև նշված կոչումները կրող աշխատողներին աշխատանքային ստաժի համար հավելումները:
2003 թվականից մի շարք օրենքներով կարգավորվեցին տարբեր պաշտոնյաների կամ տարբեր ծառայողների աշխատավարձի չափերը, ինչպես նաև դրա հետ կապված իրավահարաբերությունները: ՀՀ վարչապետի 1999 թվականի ապրիլի 16-ի № 226 որոշման դրույթների գերակշռող մասը 2003 թվականից աստիճանաբար սկսեցին փաստացի չգործել` բացառությամբ բյուջետային հիմնարկների աշխատողների համար սահմանված որոշ երաշխիքների, այն է` բարձրլեռնային վայրերում աշխատանքի համար տրվող հավելումների:
2013 թվականի դեկտեմբերի 12-ին ՀՀ Ազգային ժողովի կողմից ընդունվեց «Պետական պաշտոններ զբաղեցնող անձանց վարձատրության մասին» ՀՕ-157-Ն օրենքը (այսուհետ` Օրենք), որով ներդրվեց պետական պաշտոն զբաղեցնող անձանց վարձատրության միասնական համակարգը:
Այսպիսով՝ Օրենքով, ինչպես նաև Օրենքից բխող նորմատիվ իրավական ակտերով արդեն իսկ կարգավորվում են վերոնշյալ որոշմամբ սահմանված իրավանորմերը՝ բացառությամբ ֆիզիկական կուլտուրայի և սպորտի ոլորտի պետական հիմնարկների և պետական բյուջեից ֆինանսավորվող մարզական կազմակերպությունների աշխատողների աշխատանքի համար տրվող լրավճարների:
3. Կարգավորման նպատակը և բնույթը
Նախագծով առաջարկվում է պահպանել ֆիզիկական կուլտուրայի և սպորտի ոլորտի պետական հիմնարկների և պետական բյուջեից ֆինանսավորվող մարզական կազմակերպությունների աշխատողների աշխատանքի համար լրացուցիչ վարձատրություն ստանալու երաշխիքը: 
4. Ակնկալվող արդյունքը
Ֆիզիկական կուլտուրայի և սպորտի ոլորտի պետական հիմնարկների և պետական բյուջեից ֆինանսավորվող մարզական կազմակերպությունների աշխատողների լրացուցիչ վարձատրություն ստանալու երաշխիքի պահպանում:





ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՖԻԶԻԿԱԿԱՆ ԿՈՒԼՏՈՒՐԱՅԻ ԵՎ ՍՊՈՐՏԻ ՈԼՈՐՏԻ ՊԵՏԱԿԱՆ ՀԻՄՆԱՐԿՆԵՐԻ ԵՎ ՊԵՏԱԿԱՆ ԲՅՈՒՋԵԻՑ ՖԻՆԱՆՍԱՎՈՐՎՈՂ ՄԱՐԶԱԿԱՆ ԿԱԶՄԱԿԵՐՊՈՒԹՅՈՒՆՆԵՐԻ ԱՇԽԱՏՈՂՆԵՐԻ ՊԱՇՏՈՆԱՅԻՆ ԴՐՈՒՅՔԱՉԱՓԵՐԻՆ ԼՐԱՎՃԱՐՆԵՐ ՍԱՀՄԱՆԵԼՈՒ ՄԱՍԻՆ» 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀՀ ՊԵՏԱԿԱՆ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

«Հայաստանի Հանրապետության ֆիզիկական կուլտուրայի և սպորտի ոլորտի պետական հիմնարկների և պետական բյուջեից ֆինանսավորվող մարզական կազմակերպությունների աշխատողների պաշտոնային դրույքաչափերին լրավճարներ սահմանելու մասին» ՀՀ կառավարության որոշման ընդունմամբ ՀՀ պետական բյուջեից լրացուցիչ ֆինանսական միջոցներ չեն պահանջվի՝ հաշվի առնելով, որ նշված նախագծով նախատեսված լրավճարները արդեն իսկ տրվում են ՀՀ վարչապետի 1999 թվականի ապրիլի 16-ի № 226 որոշմամբ, որը ուժը կորցրած կճանաչվի 2016 թվականի հունվարի 1-ից:
ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՖԻԶԻԿԱԿԱՆ ԿՈՒԼՏՈՒՐԱՅԻ ԵՎ ՍՊՈՐՏԻ ՈԼՈՐՏԻ ՊԵՏԱԿԱՆ ՀԻՄՆԱՐԿՆԵՐԻ ԵՎ ՊԵՏԱԿԱՆ ԲՅՈՒՋԵԻՑ ՖԻՆԱՆՍԱՎՈՐՎՈՂ ՄԱՐԶԱԿԱՆ ԿԱԶՄԱԿԵՐՊՈՒԹՅՈՒՆՆԵՐԻ ԱՇԽԱՏՈՂՆԵՐԻ ՊԱՇՏՈՆԱՅԻՆ ԴՐՈՒՅՔԱՉԱՓԵՐԻՆ ԼՐԱՎՃԱՐՆԵՐ ՍԱՀՄԱՆԵԼՈՒ ՄԱՍԻՆ» 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

«Հայաստանի Հանրապետության ֆիզիկական կուլտուրայի և սպորտի ոլորտի պետական հիմնարկների և պետական բյուջեից ֆինանսավորվող մարզական կազմակերպությունների աշխատողների պաշտոնային դրույքաչափերին լրավճարներ սահմանելու մասին» ՀՀ կառավարության որոշման ընդունմամբ անհրաժեշտ է ընդունել ֆիզիկական կուլտուրայի և սպորտի ոլորտի պետական հիմնարկների և պետական բյուջեից ֆինանսավորվող մարզական կազմակերպությունների աշխատողների հաստիքացուցակի օրինակելի ձևը և դրա լրացման կարգը, պաշտոնների անվանացանկերը և պաշտոնների անվանացանկերում ներառված պաշտոնների նկարագրերի օրինակելի ձևերը, աշխատավարձերի միասնական համակարգի ձևավորման մոտեցումներն ու մեխանիզմները կարգավորող իրավական ակտ՝ աշխատանքի ընդհանուր կազմակերպման արդյունավետությունը բարձրացնելու նպատակով:
	ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ
«Հայաստանի Հանրապետության ֆիզիկական կուլտուրայի և սպորտի ոլորտի 
պետական հիմնարկների և պետական բյուջեից ֆինանսավորվող մարզական կազմակերպությունների աշխատողների պաշտոնային դրույքաչափերին 
լրավճարներ սահմանելու մասին» Հայաստանի Հանրապետության 
կառավարության որոշման նախագծի վերաբերյալ

       «Հայաստանի Հանրապետության ֆիզիկական կուլտուրայի և սպորտի ոլորտի պետական հիմնարկների և պետական բյուջեից ֆինանսավորվող մարզական կազմակերպությունների աշխատողների պաշտոնային դրույքաչափերին լրավճարներ սահմանելու մասին» Հայաստանի Հանրապետության կառավարության որոշման նախագծի վերաբերյալ առարկություններ և առաջարկություններ չկան։

          Քարտուղարության առաջատար 
          մասնագետ-իրավաբան՝                 Մերի Օհանյան




